
Kakofia Keusi


Msimuliaji: Hadithi, hadithi…!


Watoto: Hadithi njoo, uongo njoo, utamu kolea…!


Msimuliaji: Hapo zamani za kale...


Watoto: Ehee…!


Msimuliaji: Palitokea…!


Watoto: Ehee…


Msimuliaji: Kakofia Keusi.


Binti huyu aliishi barani Afrika. Jina lake la asili aliitwa Maisha.


Jina lake la utani aliitwa Kakofia Keusi.


Kijiji kizima kilimfahamu kwa sababu:


Maisha alikuwa ni binti mkakamavu.


Maisha alikuwa ni binti shupavu.


Maisha hakuwa mvivu.


Maisha hakuwa mgomvi.


Maisha hakuwa mdokozi.


Maisha hakuwa mchonganishi. Pia,


Maisha hakutega kwenda shule.


Wazazi wake walipendezwa na tabia njema ya binti yao.


Bibi na babu yake pia walipendezwa na tabia njema ya mjukuu wao.


Hivyo, walimzawadia kofia nzuri nyeusi ili asipigwe na jua wakati akienda shuleni.


Maisha alifurahi sana na kuwashukuru.


Tangu siku hiyo alivaa kofia yake kila mahali,


hata kitandani alilala nayo na kuamka nayo.


Hivyo basi, wanakijiji walimpachika jina na kumwita Kakofia Keusi.


Siku moja, Kakofia Keusi alitumwa na mama yake aende


kijiji cha jirani kuwapelekea bibi na babu yake chakula kwani


walikuwa wagonjwa:


Mama:


“Kakofia Keusi, binti yangu, unafahamu kuwa


bibi na babu yako ni wagonjwa sana.


Hivyo, nenda mara moja kijijini kwao uwapelekee


hiki kikapu chenye nyama ya kubanika, karanga, mahindi mabichi na


hiki kibuyu cha asali ili wapone upesi.


Nenda haraka sana na usichelewe kurudi nyumbani.


Umeelewa?”

Kakofia Keusi: “Ndiyo mama, nitafanya hivyo.”


Kakofia Keusi alimuaga mama yake na kuondoka.


Alipokuwa njiani, aliamua kupita njia ya mkato ili afike upesi.


Njia hiyo ilipitia porini. Kakofia Keusi hakuhofu kitu


kwa sababu wanakijiji wengi walipita njia hiyo kila siku.


Huko porini, aliona:


Ndege wa aina mbalimbali wenye rangi nzuri za kuvutia.

